ESPAINIAKO GOBERNUAK EGINDAKO KONTZERTU EKONOMIKOAREN ALDE BAKARREKO LUZAPENAREN AURREAN EUSKO JAURLARITZAK EGINDAKO ERAKUNDE-ADIERAZPENA

Euskadi eta Estatuaren arteko Kontzertu Ekonomikoaren gainean Espainiako Gobernuak, azaroak 30an, alde bakarrez erabakitako luzapenaren aurrean Eusko jaurlaritzak iritzi publikoari hurrengoa adierazi nahi dio: 

1º. Kontzertu Ekonomikoa Euskadiko autogobernuaren funtsezko oinarri bat da, gure aintzinako foru-erregimenaren eguneratzea modu garbienean adierazten duen erakundea delako eta, beraz, Euskal Autonomia Erkidegoa eta Estatuko Administrazioaren botereen arteko alde biko paktu politiko bat bezala itxuratzen da.

2º. Gogoeta hauek kontutan hartuta, Espainiako Gobernuko Ministro Kontseiluak, azaroak 30ean, erabakitako indarreko Kontzertu Ekonomikoari buruzko Legearen alde bakarreko luzapena onartezina da bai zuzenbidearen aldetik, bai erakunde-ikuspuntu batetik ere, zeren: 

I. Berez duen alde biko paktu politiko izaerari dagokionez, Kontzertu Ekonomikoaren funtsaren desnaturalizazioa eta hondamena dakar.

II. Hori dela eta, Eusko Jaurlaritzak indarreko Kontzertu Ekonomikoari buruzko Legearen alde bakarreko luzapena ez du onartzen, ez baita balioduna, Lege honen berriztatutako edukia aldez aurretik zehaztu behar baita Euskadi eta Estatuaren arteko akordioaren bitartez, hau da Kontzertu Ekonomikoaren baliozkotasunaren funtsezko oinarria. 

III. Honek suposatzen du espainiar Gobernuak alde bakarrez bertan behera utzi duela kontzertuaren legean adostutako edukia, baita ekimen legegilea egikaritzeko orduan ere. Izan ere, legearen edukiaren jatorria zein tramitaziorako iniziatibarena ere, ezin dira alde bakar baten borondatean kokatu, Gernikako Estatutuko 41. artikuluak dioen moduan.  

IV. Gainera, Espainiako Gobernuaren erabakiak Kontzertu Ekonomikoaren berriztapenerako negoziazio prozedura eten eta desitxuratu egiten du.  

V. Beste era batera esanda, gaur egungo Kontzertu Ekonomikoaren denborazko indarraldiaren iraungipena gertu egoteak ezin du sekula babestu ustezko segurtasun juridikoaren lorpena, jarrera negoziatzaile indartsuago eta onuragarriagoa izateko edota soilki negoziazioa bera saihesteko. Kasu honetan gaur egungo Kontzertu Ekonomikoa denbora batean zehar edo mugagabeki gauzatzeko trikimailu bihurtzen delako luzapena. Eta honek Gernikako Estatutua eta Espainiako Konstituzio beraren lehenengo Xedapen Gehigarria urratzen du.  

3º. Eusko Jaurlaritzak berriro ere azpimarratzen du bere elkarrizketako eta negoziaziorako borondatea Estatuko Administrazioaren Ordezkaritzarekin akordio bat lortzeko, ahalik eta epe laburrenean eta Kontzertu Ekonomikoaren berriztapen oso eta adostua helburu izanik.

4º. Zentzu honetan, Eusko Jaurlaritzak Estatuko Administraziori erantzukizuna eskatzen dio, oro har elkarrizketaren eta negoziazioaren bideak berreskura ditzan eta indarreko Kontzertu Ekonomikoari buruzko Legearen alde bakarreko luzapenaren aurreko egoerara itzuliz.

5º. Eusko Jaurlaritzak Euskal Ordezkaritzaren oinarrizko printzipioak berresten ditu. Hauek Exekutiboa eta Euskadiko Lurralde Historikoen Foru Aldundien artean adostuak izan ziren, euskal hiritar guztien interesak hobekien bermatzen eta babesten zituzten printzipioak izanagatik.

6º. Eusko Jaurlaritzak euskal gizarte osoari lasaitasun eta itxaropen mezu bat igorri nahi dio, gure erakundeengan konfidantza mezu bat, prozesu honetan parte hartzen duten erakundeen artean zentzu ona, leialtasuna eta erantzukizuna nagusi izango direlako eta, era honetara, Kontzertu Ekonomikoaren aldeko eta euskal gizartearen onurarako elkar aditzea lortzeko gai izango garelakoan dagoelako.

